
Шайх Муҳаммад Содиқ Муҳаммад Юсуф ҳазратларининг қаламларига
мансуб «Ҳадис ва ҳаёт» силсиласининг «Муқаддима» деб номланган
китобнинг қорақалпоқ тилидаги нашри.

ҚАРАҚАЛПАҚША БАСЫЛЫМ ҲАҚҚЫНДА

    Аллаҳ таалаға таўсылмас ҳамду сәнелер болсын. Пайғамбарымызға
кәмил ҳәм толық салаўат ҳәм сәлемлер болсын.

    Президентимиз Шавкат Мирзиёевтиң басламасы менен елимизде диний-
ағартыўшылық тараўда да бир қатар жаңаланыўлар, өзгерислер әмелге
асырылмақта. Халықтың итияжынан келип шығып, алыс қала ҳәм аўыл­
ларда көрсең көз қуўанатуғын мешитлер бой тиклеп, ал барлары қайта
реконструкцияланбақта. Президентимиздиң Қарақалпақстан
мусмылманларына болған итибары нәтийжесинде диний-ағартыўшылық
тараўдағы бир қатар китаплар қарақалпақ тилинде басылып шыға
баслады. Бирақ, булар теңизден бир тамшы ғана. Қарақалпақ тилиндеги
диний-ағартыўшылық әдебиятлардың жетиспеўшилиги еле өз ҳалынша
қалмақта.  Себеби, және дөретилиўи, аўдарылыўы ҳәм басып шығарылыўы
керек болған китаплар жүдә көп. Усыларды итибарға алып, биз де Қураны
кәриймнен кейинги динимиздиң екинши дереги болған ҳәдис илимин
халқымызға ана тилимизде жеткериўди мақул көрдик.   

    Усы мақсетте Шайх Муҳаммад Садық Муҳаммад Юсуфтың орыс, қазақ
ҳәм басқа да туўысқан тиллерге аўдарылып атырған «Ҳадис ва Ҳаёт»
дүркини қарақалпақ тилине де аўдарылып, итибарыңызға усынылмақта.
Бул шығарманы баспаға таярлаў барысында ҳәдислердиң арабша
текстине де мүрәжат қылынды. Себеби, ҳәр қандай шығарманың түп
нусқасына итибар қаратылмаса, аўдарманың негизги мәнисинен бираз
узақласып кетиўи мүмкин.

